
   Илле Тăхти | Калав

   Чăваш пӳрчĕ. Урине çĕрелле усса кăмака çинче карчăк ларать: çăварне чĕлĕм хыпнă, табак хаклăран хăмла аври туртать. Чĕлĕмне кăларчĕ, пĕшкĕнсе урайне сурчĕ те карчăк калаçать: «Пупăн ĕни çур çĕр çитсен макăрать тет ула йытти кашни каç çиле хирĕç пăхса улать тет. Пирĕн чăпар чăх та автакан пулнă. Эх тур! Ырра мар пулĕ ку капла, тĕнче пĕтет пулĕ, антихрист килмелле теççĕ. Хусанти элхерейсем куккук пулса таçта вĕçсе кайнă тет». Çапла калаçса ларать пирĕн утмăл çулхи асанне.

Асанне! Эсĕ апла калатăн. Ара, пупăн ĕни макăрмасăр. Халĕ ăна та çăнăх шывĕ сахалтарах лекет пулĕ. Пупăн йытти ĕлĕк буржуй пулнă, халĕ вăл та апата тăраничен çиеймест, хырăмĕ выçнипе виле çиме каясшăн çиле хирĕç ларса улать. Асанне, итле-ха: Хусанти элхерейсем куккук пулман, вĕсем Çĕпĕре улпутсемшĕн Турра кĕл тума кайнă. Антихрист килет тесе Япони вăрçи вăхăтенче калатчĕç. Халĕ вăл антихрист ватăлса та вилчĕ пулĕ. Тĕнче ку таранчен пĕтмен пулсан епле халех пĕттĕр вăл? Санăн чăххушăн та çут çанталăк петес çук. Элхерейсем куккук пулман, вĕсем, улпутсемпе пĕр канашлă пулса, хура халăхран Çĕпĕре тарнă. Асанне, итле-ха акă: сирĕн Ваççа улпутсене хирĕç вăрçа кайнă. Хусанти элхерейсем, мăн пупсем халĕ Çĕпĕрте сирĕн Ваççасене хирĕç тăраççĕ, сирĕн Ваççасем часрах пĕтчĕр, улпутсем çиеле тухчăр тесе Турра кĕл тăваççĕ. Асанне! Чĕлĕмне хур-ха, итле: эсĕ кама хĕрхенетĕн? Куккук пулнă элхерейсене-и, хăвăнтан çуралнă Ваççана-и? Эсĕ вĕсенчен кама ытларах юрататăн?

  